
ХХ гасыр башы балалар шигъриятендә милли пейзаж: кулланылу үзенчәлекләре
Мәгълүм булганча, 1905-1907 еллардагы революцион борылышлар татар балалар поэзиясенең кызу темплар белән үсеп китүенә этәргеч ясый. Поэзиядә балалар өчен махсус иҗат итүче шагыйрьләр барлыкка килә. ХХ гасыр башы сәнгать хәзинәсендә урта гасырлар әдәби ядкәрләре, шулай ук Орхон-Енисей язмаларыннан, рун дәверләреннән башланган шигърият үсеше туплануга басым ясап, Н.Хисамов «ХХ йөз башы татар әдәбияты барлык күпгасырлык үсешкә йомгак ясый, аның барлык мөһим үзенчәлекләрен бергә төйни һәм яңа шартлар нигезендә трасформацияли», дип язган иде [Хисамов 2001: 199]. Әлеге фикер татар балалар әдәбиятына да карый.

ХХ гасыр башы балалар поэзиясенең идея-эчтәлеге төрле. Төп юнәлеше – шигырьләр, кыска дүртьюллыклар, поэмалар, мәсәлләр аша дини һәм дөньяви белем, тәрбия бирү. Шунлыктан, шигърияттә тормышның бөтен өлкәләре дә чагылыш таба дияргә мөмкин. Әмма, узган гасыр башы балалар шагыйрьләре иҗатында аеруча табигатькә үзенчәлекле мөнәсәбәт ассызыклана һәм ул мәңгелек гомумпроблема – яхшылык һәм явызлык төшенчәләре белән бәйләнә. Табигать лирик әсәрләрдә фон гына түгел, структурада гомум әһәмиятле эстетик элемент та. Пейзажның лирик кичерешләр белән үрелеп китүе, тышкы дөнья белән сабыйның эчке дөньясы арасындагы чикләрнең җуелуы Г.Тукай (1886-1913) шигырьләрендә дә очрый. Ул – талантлы шагыйрь, тәрҗемәче, мәктәпләр өчен дәреслек-хрестоматияләр авторы, фольклорчы, тәнкыйтьче – татар балалар әдәбиятының гаять дәрәҗәдә ярлы булуын күреп, аңа ярдәм итү, баету, белем һәм тәрбия бирү омтылышы белән әлеге өлкәгә килгән автор [Тукаев 2000: 5]. Аның балалар өчен язылган шигырьләре фикергә, образ һәм хисләргә бай, кичерешләре тирән. Шуның белән бергә, лирик әсәрләрдә шагыйрь бала психологиясен тирәнрәк итеп ачуга, аны тормышчан итеп яктыртуга да зур игътибар бирә. Нәкъ менә шуңа күрә бу шигърияттә геройларның логикасы, фикер үсеше – балаларча. Бер яктан, фикерләрнең төплелеге авторның – олы кешенең караш-фикеренә ишарә итә. Икенче яктан, бала кичереше садәлек, гаҗәпләнү, моңсулык һәм шатлык интонациясе аша бирелә. Эстетик яктан тәрбиягә зур игътибар биреп, Г.Тукай табигать матурлыгы аша бала күңеленә үтеп керергә омтыла, туган як, туган ил кадере темаларын ача. Бу аңлашыла да, чөнки Г.Тукайның балачак гомере авылда, табигать арасында үтә. Мифологик сурәтләргә бай, халыкның эстетик тәҗрибәсен иҗади кулланып язылган «Шүрәле», «Су анасы», «Кәҗә белән Сарык хикәясе» – әкиятләрен генә алыйк. Аларда табигатьнең бөтен матурлыгы һәм серлелеге сыйдырылган. Автор үзенә генә хас зур осталык белән балаларны табигать дөньясына алып керә, матурлыкны тоя белергә, күрергә өйрәтә:
Урманында кып-кызыл кура җиләк тә җир җиләк;

Күз ачып йомганчы, һичшиксез, җыярсың бер чиләк [Тукай 2003: 58].
Әлеге әсәрләрдә әйтергә теләгән фикерләр – табигать матурлыгы, ирек сөючәнлек, хезмәт, акыл һәм тапкырлыкка дан беркадәр үткән тарих – әкияти алымнар ярдәмендә гармониядә бирелә. Ягъни бала татырга теләгән хисләр, хыял һәм фантазия өчен кирәк азык, фольклорга таянып, укучыга җиткерелә. Биредә шулай ук ритм һәм рифма хис-кичереш образын тудыруда зур роль уйный. Аны соклану, шатлык, каушау интонациясенә яраклаштыра.

Гомумән, Г.Тукай иҗатында табигатьнең төрле фасыллары һәм манзаралары белән очрашырга мөмкин: «Елның дүрт фасылы», «Яз галәмәтләре», «Яз», «Ай һәм кояш», «Яңгыр», «Җәйге таң хатирәсе», «Чыршы», «Мәктәптә» һ.б. Балаларның яшь үзенчәлекләрен истә тотып, шагыйрь табигатьне төрле юнәлештә һәм планда ачарга омтыла. Фикер тирәнлеге дә шуннан чыгып бер-берсеннән аерыла. Мисалга, «Чыршы» шигырендә автор көзнең гади генә билгеләрен контраст рәвешендә ачса, «Көз», «Мәктәпкә» [Тукай 2003] шигырьләрендә тема инде киңрәк планда һәм тулырак бирелә, фикер катлаулана төшә. Көзге караңгылык социаль мәсьәләләр белән үрелеп китә. Ягъни сүз-образлар укучыда ассоциацияләр тудырып, шагыйрь әйтеп бетермәгән зур нәтиҗәләргә китерә, яңа мәгънәләр ача. 
Гомумән, ХХ гасыр башы татар балалар поэзиясендә ел фасылларының шигъри сурәтен эзләүгә зур игътибар юнәлтелгән. Әйтик, З.Ярмәкинең дә балалар өчен иҗаты, нигездә, пейзаж лирикасына карый. Шулардан «Ак каен» – авторның халыклашкан, иң мәгълүм шигыре:

Яфраклары яшел ак каенның,

Хәтфә җәйгән кебек һәр ягы... [Л.Минһаҗева, И.Мияссарова 2003: 126].

Биредә уңышның беренче сәбәбе, әлбәттә, шагыйрьлек таланты белән билгеләнә. Автор сүз–сурәт ярдәмендә табигать образын тудыра. Әлеге шигырьне анализлап А.Галиәхмәтова «…шигырьнең күтәренке рухы балачакның бәйрәм икәнен әйтергә тели төсле», дип яза [Галиәхмәтова 2004: 58]. Әлбәттә, болай дип кенә бәяләү объектив булмас һәм ул әсәрнең әһәмиятен киметер иде. Чөнки биредә мәгънә тирәнрәк, чагыштыру, сынландыру аша тудырылган пейзаж лирикасында ак каен образын да символик мәгънәгә ия дип карарга мөмкин. Шунда ук халык рухына якын әлеге әсәрендә шагыйрь бәйрәмнәрнең «сабан беткәч», ягъни язгы эшләр төгәлләнгәч кенә оештырылуын ассызыклый. «Әни», «Җәйге төн», «Язгы тамчы», «Яз», «Ил сөю» һ.б. шигырьләрендә дә балаларның садә җаннарына тәэсир итү омтылышы ята. Моның өчен шагыйрь бала күңелендә яши торган төшенчәләрне файдалана, метафора, аллегория, литота кебек сурәтләү алымнарына мөрәҗәгать итә, ассоциацияләр тудыра. 
Г.Тукайның поэтик мәктәбен үткән Н.Думави (1883-1933), М.Укмаси (1884-1947) иҗатларында да табигать күренешләрен сурәтләүгә зур игътибар бирелә. Н.Думавиның «Беренче кар», «Яз», «Ягъмур соңында», М.Укмасиның «Яз килә», «Гөрләвекләр агалар», «Таң» һ.б. шигырьләре аша һәр ике автор да табигатьне җанлы хәрәкәттә тасвирлаулары һәм балалар күңелен белеп, шигъри детальләрне нигездә реалистик, аерым очракларда романтик рухта уңышлы файдаланып язулары белән характерлана ала. Үз вакытында Г.Тукай бу авторларның әсәрләрен балалар өчен төзегән «Мәктәптә милли әдәбият дәресләре» хрестоматиясенә дә кертә [Тукаев 2000: 160]. Шагыйрьнең биредә иң талантлы авторлар иҗатына гына мөрәҗәгать итүе инде дәлилләнгән.

Г.Тукай сәләтлеләр рәтендә С.Рәмиев (1880-1926) шәхесен дә күрә: 
Нинди иркен, нинди рәхәт,

Нинди бар җир гөл генә;

Синдә төн дә юк, төнең дә

Бер болытлы көн генә [Татар балалар поэзиясе антологиясе 1980: 21].
Дөрес, романтик рухта язылган шигырь үзәгенә куелган пейзаж шигырьнең эстетик вазифасын көчәйтү белән бергә, аңа социаль-сәяси бурыч та йөкли. Тормышның авырлыгы, караңгылыгына каршы якты, тын, матур авыл табигате, яшәеше бирелә. Мондый янәшәлек М.Гафури иҗатында да еш очрый. Ул да табигать аша катлаулырак мәгънәләргә мөрәҗәгать итә, еш кына мәгърифәтчелек дидактизмы идеяләрен үткәрә. «Яз фасылы», «Кошлар кайттылар», «Мәктәп» кебек шигырьләрендә үзенчәлекле образ-детальләр аша автор традицион рухта иске тормышның авырлыгын, артталыгын тасвирлый. Искене инкарь итү аша яңаны мактый. Дәрдемәнднең «Кыш көннәре», С.Сүнчәләйнең «Яз», «Омтыла күңлем» «Җәй җитә», Ф.Агиевның (1887-1938) «Җәй җитте», «Җилбикәнең төше», «Сандугач җыры», И.Хәйруллинның «Сандугач һәм бала», Н.Исәнбәтнең «Сабан туенда», Г.Сөнгатинең (1884 - ...) «Бакчада», «Ай», Ә.Сәгыйдинең (1895-1939) «Кошларга», 3.Ярмәкинең «Сандугачка» кебек чагыштыру, җанландырулар киң кулланылган шигырьләре исә эстетик ләззәт бирү белән бергә, практик әһәмияткә дә ия: нәниләрнең сөйләм телен баета, сүз байлыгын арттыра һ.б. Гомумән, балалар өчен табигать күренешләренең шигъри сурәтен тудыру остасы буларак танылган Дәрдемәнднең бу өлкәдә мирасы зур түгел, әмма иҗатның фәлсәфәгә, сурәтләү чараларына, гомумиләштерүләргә бай булуы, шагыйрьнең яңа һәм традицион шигырь формасын уңышлы үрә белүе иҗатка аерым ихтибар таләп итә: «Чыкты кояш», «Яз», «Видагъ», «Илдә», «Бәллү», «Балалар, әйдә мәктәпкә» һ.б.
Инде кабат Г.Тукайга килсәк, аның иҗатында әйберләрне җанландыру, сынландыру, хайваннарны кешеләргә хас аерым билгеләр белән сурәтләү алымы да киң файдаланыла. Шагыйрьнең мондый әсәрләренә конкретлык, образлылык хас, сюжет бай һәм күптөрле. Г.Тукайның биредә шагыйрь буларак осталыгы ачыла – ул һәрбер җан иясенең индивидуаль портретларын таба, аларны балаларга мәгълүм билгеле бер характерда, җанлы тормыш эчендә ача: «Мияубикә», «Бичара куян», «Кызыклы шәкерт», «Бала белән күбәләк», «Фатыйма белән сандугач», «Шаян песи», «Күгәрчен» һ.б. шундыйлардан. 
Нәтиҗә ясап, шуны әйтергә мөмкин: ХХ йөз башында чорның талантлы шагыйрьләре Г.Тукай, Дәрдемәнд, З.Ярмәки, М.Гафури, М.Укмаси, Н.Думави, С.Сүнчәләй һ.б. балалар шигъриятенең яңа рухта үсеш алуын тәэмин итәләр. Бу дәвердә шагыйрьләр иҗатын берләштергән төп максат – яшь буынны бар яктан камил, киң карашлы, тәрбияле итеп күрү һәм шуңа омтылу була. Максатка ирешү өчен шагыйрьләр еш кына табигать күренешләренә мөрәҗәгать итәләр, аны төрле максатларда файдаланалар. Чорның уңышлары алга таба балалар шигърияте үсешенең үзәген тәшкил итә.
Әдәбият:

1. Хисамов Н. Татар әдәбияты тарихында ХХ йөз башы шигърияте / Хисамов Н. Ил корабын җил сөрә: ХХ гасыр башы татар поэзиясе. – Казан: Мәгариф, 2001.

2. Тукаев Г. Мөкаддимә / Мәктәптә милли әдәбият дәресләре / Г. Тукаев. – Казан: Татар.кит.нәшр., 2000. 

3. Тукай Г. Сайланма әсәрләр: шигырьләр, поэмалар һәм чәчмә әсәрләр / Г. Тукай. – Казан: Татар.кит.нәшр., 2003. 

4. Татар балалар әдәбияты. Хрестоматия. 2 томда. Т.1 / төз. Л.И. Минһаҗева, И.Х. Мияссарова. – Казан: ТаРИХ, 2003. 

5. Галиәхмәтова А. ХХ гасыр башы татар балалар журналларында әдәби-нәфис материал. Филол. фән. кан. дигән гыйльми дәрәҗә алу өчен тәкъдим ителгән дис. – Казан: КГУ, 2004. 
6. Татар балалар поэзиясе антологиясе / төз. Н. Исәнбәт, Г. Рәхим, Р. Кукушкин. – Казан: Татар.кит.нәшр., 1980. 

